
Монгол Улсын Их Хурлын ээлжит бус чуулганы 2008 оны 03 дугаар сарын 25-ны өдөр (Мягмар гараг)-ийн нэгдсэн хуралдаан 10 цаг 25 минутад УИХ-ын чуулганы нэгдсэн хуралдааны танхимд эхлэв.


УИХ-ын дарга Д.Лүндээжанцан ирц, хэлэлцэх асуудлыг танилцуулж, хуралдааныг даргалав.


Чуулганы нэгдсэн хуралдаанд ирвэл зохих 75 гишүүнээс нийт 49  гишүүн ирж, 65.3 хувийн ирцтэй байв. Үүнд:


Чөлөөтэй: М.Зоригт, С.Ламбаа, С.Оюун, Я.Санжмятав, Б.Эрдэнэбат, Б.Эрдэнэсүрэн; 


Өвчтэй: Т.Бадамжунай;

Тасалсан: Р.Амаржаргал, Сү.Батболд, Х.Баттулга, Н.Баяртсайхан, Л.Гантөмөр, Ц.Жаргал, Б.Жаргалсайхан, Б.Мөнхтуяа, А.Мурат, Д.Одхүү, С.Отгонбаяр, Р.Раш, К.Саираан, М.Сономпил, Ч.Содномцэрэн, У.Хүрэлсүх, А.Цанжид, Р.Эрдэнэбүрэн;


Нэг. Ээлжит бус чуулганы нээлтийн ажиллагаа


Ээлжит бус чуулганы нээлтэд Монгол Улсын Ерөнхий сайд С.Баяр, Үйлдвэр, худалдааны сайд Х.Наранхүү, Байгаль орчны сайд Г.Шийлэгдамба, Хүнс, хөдөө аж ахуйн сайд Ц.Ганхуяг, Боловсрол, соёл, шинжлэх ухааны сайд Н.Болормаа, Эрүүл мэндийн сайд Б.Батсэрээдэнэ нар байлцав. 

УИХ-ын дарга Д.Лүндээжанцан “Ашигт малтмалын тухай хуульд нэмэлт, өөрчлөлт оруулах тухай хуулийн төсөл УИХ-д өргөн баригдсан. Үүнийг цаг алдалгүй хэлэлцэх шаардлага гарсан тул Монгол Улсын Үндсэн хуулийн 27 дугаар зүйлийн 3, 4 дэх хэсэг, Монгол Улсын Их Хурлын тухай хуулийн 16 дугаар зүйлийн 2, 4 дэх хэсгийг үндэслэн би ээлжит бус чуулганыг зарлан хуралдуулж байна. Ээлжит бус чуулган нээснийг мэдэгдье” гээд УИХ-ын гишүүдэд Байнгын хороо болон нэгдсэн хуралдаанаар хэлэлцэх асуудлын хуваарь гарсныг дуулгаж, хуваарийн дагуу Эдийн засгийн байнгын хороо 11:00 цагаас “А” танхимд, үдээс хойш 15:00 цагаас хуулийн төслийн хэлэлцэх эсэх асуудлаар чуулганы нэгдсэн хуралдаан хуралдана гэдгийг зарлан мэдэгдэв. 


УИХ-ын ээлжит бус чуулганы нэгдсэн хуралдаан 10 цаг 30 минутад завсарлаж, үдээс хойшхи хуралдаан 15 цаг 20 минутаас  үргэлжлэв.


УИХ-ын дарга Д.Лүндээжанцан “Эдийн засгийн байнгын хороо хуралдсан байх ёстой. Байнгын хорооны хуралдаан дээр юу болсон талаар Эдийн засгийн байнгын хорооны дарга тайлбар, мэдээлэл өгөх хэрэгтэй байна” гэв. 


Эдийн засгийн байнгын хорооны дарга, УИХ-ын гишүүн Д.Ганхуяг “Эдийн засгийн байнгын хороон дээр Ашигт малтмалын тухай хуульд нэмэлт, өөрчлөлт оруулах тухай хуулийн төсөл дээр дахин сайн ажиллах шаардлагатай байгаа тул 2008 оны 4 дүгээр сарын 4-ийг хүртэл УИХ дахь Ардчилсан намын зөвлөл УИХ-ын хуралдааны дэгийн тухай хуулийн дагуу завсарлага авсан” гэдгийг мэдэгдэв. 


Уг асуудалтай холбогдуулан УИХ-ын дарга Д.Лүндээжанцан, УИХ-ын гишүүн Ц.Нямдорж, Ц.Дамиран, Т.Очирхүү, Ч.Авдай, Ө.Энхтүвшин, Н.Энхболд, Б.Жаргалсайхан нар санал хэлэв.

УИХ-ын дарга Д.Лүндээжанцан “Ээлжит бус чуулганыг өнөөдөр нээсэн, хаагаагүй байгаа. Энэ асуудлыг бид ярилцаж шийдэлд хүрэх ёстой. Гишүүд бэлэн байх хэрэгтэй. Тийм учраас ажлын хэсгийнхэн дахин ярилцаж, харилцан ойлголцож, буруу зөрүүтэй ойлголтоо нэгтгэж авах хэрэгтэй байна” гэдэг даалгаврыг өгөв.  


Хуралдаан 16 цаг 05 минутад өндөрлөв.


Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА Н.ЛУВСАНЖАВ


Тэмдэглэл хөтөлсөн: 


ХУРАЛДААНЫ НАРИЙН 


БИЧГИЙН ДАРГА Ц.АЛТАН-ОД

УИХ-ЫН ЭЭЛЖИТ БУС ЧУУЛГАНЫ 2008 ОНЫ 03 ДУГААР САРЫН 25-НЫ ӨДӨР (МЯГМАР ГАРАГ)-ИЙН НЭГДСЭН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ


Хуралдаан 10 цаг 25 минутад эхлэв. 


Д.Лүндээжанцан: - Энэ өдрийн амгаланг айлтгаж байна. Гишүүд картаа хийгээрэй. Одоогийн байдлаар 43 гишүүн бүртгэгдсэн байна. За мөн ирсэн гишүүд зарим нь картаа хийгээгүй байна. Р.Нямсүрэн гишүүн картаа хийчихмээр байна. Д.Одбаяр гишүүн картаа хиймээр байна. 


Ч.Авдай гишүүн ирсэн байна. Г.Адъяа гишүүн ирсэн байна. Р.Амаржаргал гишүүн алга байна. Д.Арвин гишүүн алга байна. Р.Бадамдамдин гишүүн ирсэн байна. Т.Бадамжунай гишүүн алга байна. А.Бакей гишүүн ирсэн байна. Ц.Батаа гишүүн алга байна. Б.Батбаатар гишүүн байна. Б.Батбаяр гишүүн байна. Н.Батбаяр гишүүн байна. Су.Батболд гишүүн байна. Э.Бат-Үүл гишүүн байна. Х.Баттулга гишүүн алга байна. Г.Батхүү гишүүн байна. Ж.Батхуяг гишүүн байна. Б.Бат-Эрдэнэ гишүүн байна. Д.Бат-Эрдэнэ гишүүн байна. Ц.Баярсайхан гишүүн байна. С.Баярцогт гишүүн байна. Р.Буд гишүүн байна. Т.Ганди гишүүн алга байна. Л.Гансүх гишүүн байна. Л.Гантөмөр гишүүн алга байна, одоогоор. Одоо ирж байгаа байх. За Д.Ганхуяг гишүүн байна. Л.Гүндалай гишүүн байна. Ж.Гүррагчаа гишүүн байна. Р.Гончигдорж гишүүн байна. Ц.Дамиран гишүүн байна. Д.Дондог гишүүн байна. Д.Дэмбэрэл гишүүн байна. Ц.Жаргал гишүүн одоогоор алга байна. Ирэх ёстой. Б.Жаргалсайхан гишүүн алга байна. Ирж байгаа байх. Г.Занданшатар гишүүн байна. М.Зоригт гишүүн хаана явна. За Д.Идэвхтэн гишүүн байна. С.Ламбаа гишүүн алга байна, одоогоор. Ц.Мөнх-Оргил гишүүн байна. Б.Мөнхтуяа гишүүн алга байна. А.Мурат гишүүн одоогоор алга байна. Энэ хоёр гишүүн хууль санаачлагчид байгаа. Одоо ирэх байх. За Ц.Нямдорж гишүүн байна. Р.Нямсүрэн гишүүн байна. Д.Одбаяр гишүүн байна. Л.Одончимэд гишүүн байна. Д.Одхүү гишүүн одоогоор алга байна. С.Отгонбаяр гишүүн одоогоор алга байна. Т.Очирхүү гишүүн байна. С.Оюун гишүүн алга байна. Л.Пүрэвдорж гишүүн байна. Ч.Раднаа гишүүн байна. Р.Раш гишүүн байна. К.Саираан гишүүн алга байна. Я.Санжмятав гишүүн алга байна. Ц.Сүхбаатар гишүүн байна. Ч.Содномцэрэн гишүүн байна. М.Сономпил гишүүн одоогоор алга байна. Д.Туяа гишүүн байна. Д.Тэрбишдагва гишүүн байна. Ч.Улаан гишүүн байна. А.Цанжид гишүүн алга байна. За Д.Арвин гишүүн орж ирлээ. Ц.Цэнгэл гишүүн байна. Б.Цэрэнбалжир гишүүн байна. Ц.Шаравдорж гишүүн байна. З.Энхболд гишүүн байна. М.Энхболд гишүүн байна. Н.Энхболд гишүүн байна. М.Энхсайхан гишүүн байна. Ө.Энхтүвшин гишүүн байна. Б.Эрдэнэбат гишүүн алга байна. Р.Эрдэнэбүрэн гишүүн алга байна. Б.Эрдэнэсүрэн гишүүн чөлөөтэй явж байна. За Т.Ганди гишүүн орж ирлээ. 


За ингээд одоогийн байдлаар С.Оюун гишүүн БНХАУ-д албан ёсны томилолттой явж байна. За орон нутагт С.Ламбаа гишүүн, Б.Эрдэнэсүрэн гишүүн, Я.Санжмятав гишүүн, Б.Эрдэнэбат гишүүн нар байна. Гэхдээ эдгээр гишүүдийг, Б.Эрдэнэсүрэн гишүүн бол чөлөө авч явсан. За эдгээр гишүүдийг бол яг албан ёсоор чуулган дээр байхыг бол хэдийгээр томилолттой ч гэсэн зарласан байгаа. Т.Бадамжунай гишүүн өвчтэй байгаа юм байна.


За ингээд яг ирвэл зохих одоо 70 гишүүн байна. Дал гаран гишүүн. Одоогийн байдлаар 50 гишүүн хүрэлцэн ирсэн байна. Ингээд ирц 66.6 хувьтай байна. 


За УИХ-ын эрхэм гишүүд ээ, Монгол Улсын Ерөнхий сайд аа, Засгийн газрын гишүүд ээ. 


Хэдхэн хоногийн дараа 2008 оны УИХ-ын хаврын ээлжит чуулган эхлэх гэж байгаа боловч Монгол Улсын эдийн засаг, нийгмийн хөгжил, Монголын ард түмний язгуур эрх ашгийн үүднээс Ашигт малтмалын тухай хуульд нэмэлт, өөрчлөлт оруулах тухай хуулийн төслийг нэн даруй хэлэлцэн шийдвэрлэх шаардлага гараад байгаа юм. Ашигт малтмалын хууль шинэчлэн батлагдаад жил гаруй хугацаа өнгөрч байгаа ч ашигт малтмалын өмчлөл, стратегийн ашигт малтмалын ордын тодорхойлолт, төрийн эзэмшлийн хувь хэмжээ, тусгай зөвшөөрлийн олголт, шилжүүлэлт, хөрөнгө оруулалтын гэрээний хугацаа зэрэг нэг мөр шийдвэрлэгдээгүй асуудлууд байгаа нь гадаад дотоодын хөрөнгө оруулагчдад тодорхойгүй байдал үүсгэсэн юм. 


Энэ байдлыг арилгаж ашигт малтмалын эрх зүйн орчинг нэг мөр цэгцлэх зорилгоор УИХ-аас ажлын хэсэг байгуулагдан ажилласан. УИХ-ын гишүүд санаачилсан ашигт малтмалын тухай хуульд нэмэлт, өөрчлөлт оруулах тухай хуулийн төслийг УИХ-д өргөн мэдүүлсэн. За ийм учраас энэ өргөн мэдүүлсэн хуулийг цаг алдалгүй хэлэлцэн шийдвэрлэе гэдэг ийм саналууд олон талаас гарч, ингээд би Монгол Улсын Үндсэн хуулийн 27 дугаар зүйлийн 3, 4 дэх хэсэг, Монгол Улсын Их Хурлын тухай хуулийн 16 дугаар зүйлийн 2 дахь, 4 дэх хэсгийг үндэслэн захирамж гаргаж, Ашигт малтмалын тухай хуульд нэмэлт, өөрчлөлт оруулах тухай хуулийн төслийг хэлэлцэн батлах зорилгоор УИХ-ын энэхүү ээлжит бус чуулганыг зарлан хуралдуулж байна. 


УИХ-ын ээлжит бус чуулган нээснийг мэдэгдье. 


Ингээд өнөөдрийн ээлжит бус чуулган эхэллээ. За та бүгдийн гар дээр энэ өдрүүдэд хийх ажлын бизнес, хэлэлцэх асуудал, хуваарь тарсан байгаа. Өчигдөр 24-нд бүлгүүдийн хурлууд болохоор зарлагдсан. Эхний цугларалт хийж санал солилцсон байх гэж найдаж байна. Ингээд энэ ээлжит бус чуулганыг Мягмар, Лхагва гараг гэсэн 25, 26-нд хийе гэсэн ийм урьдчилсан төлөвлөгөө, бизнес төлөвлөгөөг, та бүхэнд хөтөлбөрийг тараасан. 


Ингээд Эдийн засгийн байнгын хороо хуралдах ёстой. Хэлэлцэх эсэх асуудлыг шийдэхийн тулд Эдийн засгийн байнгын хороо хуралдах ёстой. Мөн одоо санал, дүгнэлт, хэлэлцэх эсэх асуудлаар санал, дүгнэлт гаргах зайлшгүй шаардлагатай гэж үзвэл намын бүлэг, зөвлөлүүд хэлэлцэх ёстой. Ингээд ээлжит бус чуулганы Эдийн засгийн байнгын хорооны хуралдааныг 11:00 цагаас “А” танхимд зарлаж байна. За шаардлагатай бол бүлэг, зөвлөлүүд хуралдах байх. За нэгдсэн хуралдаан 15:00 цагаас болж байна. 


За ингээд 15:00 цагаас хэлэлцэх эсэх асуудлаарх нэгдсэн хуралдаан болохыг мэдэгдье. 


УИХ-ын ээлжит бус чуулганы нэгдсэн хуралдаан 10 цаг 30 минутад завсарлаж, үдээс хойших хуралдаан 15 цаг 20 минутад эхлэв.


Д.Лүндээжанцан: - Үр дүн юу болов. За хурлуудын тухай мэдээлэл өгөх хэрэгтэй байна. За гишүүд орж ирээрэй. Юу болсныг тайлбарлах ёстой. За энэ долоо хоногт хийх Эдийн засгийн байнгын хороо хуралдсан байх ёстой. За ингээд Эдийн засгийн байнгын хорооны дарга танилцуулна. Үр дүнгээ. За Д.Ганхуяг гишүүний микрофоныг өгье. За Д.Ганхуяг. 


Д.Ганхуяг: - Үдээс өмнө УИХ дахь Ардчилсан намын зөвлөл бас хуралдсан, бүлэг ч  бас хуралдсан байх. Тэгээд Эдийн засгийн байнгын хороон дээр УИХ-ын хуралдааны дэгийн тухай хуулийн дагуу Ардчилсан намын зөвлөлөөс 4 сарын 4-нийг хүртэл завсарлага авсан. 


Завсарлага авсан шалтгаан нь бол нэгдүгээрт УИХ-ын гишүүдээс өргөн барьсан төсөлд Засгийн газраас ирүүлсэн саналд зарчмын байр суурь нь бас өөр байна. Мөн УИХ-ын даргын захирамжаар байгуулсан ажлын хэсгийн ахлагч бас энэ ажлын хэсгийнхээ дүгнэлтийг хүлээн зөвшөөрөөгүй байна. За иймэрхүү үндэслэлээр. Ер нь энэ бол бас дахиж нэлээн сайн ярилцах шаардлагатай, олон зарчмын зөрүүтэй асуудал байна. Хишиг л гэнэ, 50 мянган төгрөг л гэнэ. Иймэрхүү асуудлууд байна. Тийм учраас 4 сарын 4-нийг хүртэл Эдийн засгийн байнгын хороон дээр Дэгийн тухай хуулийн дагуу завсарлага авсан. 


Тэгэхээр хууль мөрдөхөөс, хуульд УИХ-ын үйл ажиллагаанд нийцүүлэх нь зүйтэй байх аа гэж ингэж ойлгож байна. Баярлалаа. 


Д.Лүндээжанцан: - Эдийн засгийн байнгын хорооны дарга танилцууллаа. Байнгын хорооны санал, дүгнэлт гараагүй бол тийм үү, чуулганаар хэлэлцэх боломжгүй байгаа. Хуулийн дагуу. За манай Дэгийн тухай хуульд бол энэ хугацааны асуудлыг одоо журамласан энэ асуудлыг ер нь нэг эргэж харж манай Д.Дондог дарга аа, ингээд л одоо тодорхой тодорхой асуудлуудаар ингээд завсарлага авахаар л ингээд зогсчихоод байдаг. Одоогийн хуулийн маань эрх зүйн орчин ийм байна. Ийм учраас цаашид одоо яаж боловсронгуй болгох вэ гэдэг асуудал байна. 


Хоёрдугаарт, яагаад одоо энэ чуулганыг зарласан бэ гэдэг бол одоо бид ярьсан шүү дээ. Ашигт малтмалын стратегийн орд газруудыг эргэлтэд оруулахад цаг хугацаа, сонгууль янз бүрийн асуудлууд байхгүй. Ийм учраас энийг цаг алдалгүй оруулах үүднээс ээлжит бус чуулган ч гэсэн зарлан хуралдуулж болох юм гэдэг дээр одоо үндсэндээ ойлголцсон. Улс төрийн намуудын түвшинд одоо хоорондоо ярилцаж нэлээн их зөвшилцөөнд хүрсэн. Ингээд ажлын хэсэг байгуулагдаж ажиллаад нэлээн тохиролцоо, ойлголцолд хүрээд ингээд өргөн барьж байгаа. За дээр нь бол одоо манай энэ хуулийн төсөлтэй холбогдуулж Засгийн газраас ээлжит бус чуулганыг хугацаа алдалгүйгээр одоо хийж өгөөчээ гэдэг албан хүсэлтүүд ирүүлсэн. Энэний дагуу одоо би бүрэн эрхийнхээ хүрээнд ээлжит бус чуулганыг зарласан байгаа. 


За энэ дотор, өргөн барьсан төсөл дотор өчигдөр ч гэсэн МАХН-ын бүлгийн хуралдаан дээр би бүлгийн гишүүний хувьд суугаад ажиглаж байхад, мөн одоо хуульчийнхаа хувьд гэсэн одоо энэ төслийг нарийн танилцаж байгаа. Ингэхэд бол засаж залруулах юм уу, хоорондын уялдаа холбоог хангах нэлээн олон асуудлууд байгаа нь харагдсан. Засгийн газраас тодорхой саналууд, зөрүүтэй саналууд орж ирсэн. Гэхдээ энэ үндсэн хэдэн одоо шийдэх асуудлаар одоо энэ дээр хэлэлцэх эсэхийг нь шийдээд дараа нь одоо боловсронгуй болгох талаас нь, маш олон талаас нь ултай нарийн ярилцах ийм шаардлагатай хууль. Тэрийг бол ойлгож байна. Ийм учраас одоо харин энэ чуулганыхаа завсарлагаанаар ээлжит бус чуулган зарласны хэрэг юу билээ, энэ асуудалд одоо маш нарийн нягт одоо энэ асуудлыг, харин энэ дээр зөвхөн анхаарлаа хандуулж, төвлөрүүлж ингэж тал талаасаа ярилцах байх аа гэж би бол найдаж байсан. Харамсалтай нь одоо ингээд завсарлага авахаар чинь, хэдийгээр ажиллах ажиллагаа хийгдэх боловч ингээд урагшаа явж, хэлэлцүүлгийн олон шатыг дамжих ажилд удаашрал гарах гээд байна. Энийг одоо би Ардчилсан намын зөвлөлийн гишүүд эргэж хараасай гэж би Их Хурлын удирдлагын зүгээс хүсэж байна. 


Ийм учраас бол яах вэ завсарлага авсныг бол Эдийн засгийн байнгын хороон дээр хэлж байна. Ийм учраас энийг. Үгүй яах вэ тэгээд бүгдээрээ л тал талаасаа ярьсан шүү дээ. Одоо энд бол. За бүлгийн ахлагч. За МАХН-ын бүлгийн ахлагч Ц.Нямдорж.


Д.Ганхуяг: - Дэгээ бариарай. Хуулийн дагуу завсарлага авсан гэдгийг нь хэлсэн шүү. 


Ц.Нямдорж: - Ийм л дээ. Байнгын хороо завсарлага авч байна гэдгийг би ойлгохгүй байна л даа. Д.Ганхуяг гишүүн ээ, түр сууж байхгүй юу. 


Д.Лүндээжанцан: - Байнгын хороо аваагүй л дээ. 


Д.Ганхуяг: - Байнгын хороо гэж хэлээгүй шүү дээ. 


Ц.Нямдорж: - Байнгын хороо гэж хэлсэн, өөрөө. 


Д.Ганхуяг: - Үгүй үгүй, одоо битгий ингээд мушгиад бай. Би дахиад давтаад хэлье. Эдийн засгийн байнгын хороон дээр юу болсон бэ гэдгийг л мэдээлсэн. Ямар нэгэн дүгнэлт гаргаагүй. Хэлэлцэх асуудал хэлэлцэж эхэлтэл хэлэлцэх асуудлаа шийдэх хурал эхэлтэл Ардчилсан намын зөвлөлөөс ийм ийм үндэслэлээр завсарлага авлаа гээд. Би тэр үндэслэлийг нь хэлсэн. Тийм учраас Эдийн засгийн байнгын хороо хуралдаж чадаагүй. Ардчилсан намын зөвлөл завсарлага авсан. Энэ шалтгаан нь бол УИХ-ын гишүүдээс өргөн барьсан хуулийн төсөл, Засгийн газраас өгсөн санал зарчмын зөрүүтэй байна. Засгийн газар ч гэсэн, Засгийн газарт орсон намууд хүртэл өөр мэдэгдэл хийсэн байна. Ц.Нямдорж дарга хүртэл өөр мэдэгдэл хийсэн байна. Энэ нь ч яах вэ. 


Гэхдээ энэ дээр Ардчилсан намын зөвлөл ажлын хэсэг байгуулсан. Завсарлага авсан гэдгийг л би хэлсэн. Ардчилсан намын зөвлөл завсарлага авсан гэдгийг мэдэгдсэн. Уг яг дэгээр бол би энд орж ирж мэдэгдэх шаардлагагүй л дээ. Өөрөөр хэлбэл завсарлага авсан бол, Байнгын хороон дээр завсарлага авсан бол тэгээд завсарлага авснаараа л явдаг шүү дээ. Би тийм учраас Байнгын хороон дээр ийм болсныг, Ардчилсан намын зөвлөлийг төлөөлж УИХ-ын чуулган дээр завсарлага авах эрх ч байхгүй. Уг нь хэлэх шаардлага ч байхгүй. Яг тийм дэгэд ингэж заасан зүйл байхгүй шүү дээ. Гэхдээ л ээлжит бус чуулган зарласан учраас Байнгын хороон хэлэлцээд Ардчилсан намын зөвлөл завсарлага авсан гэдэг энэ үндэслэлийг хэлсэн. Энийг энүүгээр нь ойлгооч ээ. 


Д.Лүндээжанцан: - За Ц.Дамиран гишүүн үг хэлэх гэж байна уу? За Ц.Дамиран гишүүн. Нөгөө ажлын хэсэгт ажилласан. Хууль санаачлагчийн төлөөлөл. 


Ц.Дамиран: - За баярлалаа. Сая Эдийн засгийн байнгын хороон дээр Ардчилсан намын зөвлөлийн дарга завсарлага авч гарсан. Энэ чиглэлээр би бас өөрийнхөө санаа бодлыг хэлсэн. 


УИХ-ын даргын захирамжаар гарсан ажлын хэсэгт Ардчилсан намаас 4 гишүүн, МАХН-аас 4 гишүүн оролцсон. Дээр нь Ерөнхий сайд, Үйлдвэр, худалдааны сайд оролцсон ийм ажлын хэсэг гарсан. Ажлын хэсэг өнөөдрийн мөрдөж байгаа ашигт малтмалын хуульд өөрчлөлт оруулах гол зарчмын 10-аад асуудлыг ярьж тохирсон. Энэ нь юу вэ гэхээр зэрэг одоо бидний өргөн барьсан хуульд байгаа гол гол заалтууд байгаа юм. Стратегийн ордын тодорхойлолт, стратегийн ордууд, төрийн оролцоо, Монголын талын оролцоо, дээр нь ашигт малтмалын лиценз өгөх, 3 шатлал өгөх, лицензийг шилжүүлэхгүй байх хугацаа, хөрөнгө оруулалтын гэрээний хугацаа. Дээр нь ашигт малтмалын энэ орд газрыг Монголын компаниудтай гадны компани эзэмшвэл Монголын талын оролцоо 50-иас дээш байна гэсэн ийм гол гол, зарчмын гол гол асуудлуудыг тусгасан хуулийн төсөл өргөн барьсан. 


За хуулийн төсөл дээр бол бид нар ажлынхаа хэсгийг өргөжүүлээд Х.Наранхүү сайдаар ахлуулсан дэд ажлын хэсэг байгуулаад, иргэний нийгмийн төлөөлөл, дээр нь уул уурхайн салбарт олон жил ажилласан туршлагатай мэргэжилтнүүд, иргэний хөдөлгөөнийхний төлөөллийг оролцуулаад хуулийн төслийг бид нар боловсруулсан. 


За бидний барьсан хуулийн төслийг ярих үед манай ажлын хэсгийн ахлагч хөдөө томилолтоор явсан байсан. Ажлын хэсэгт орсон гишүүдээс одоо Ардчилсан намаас А.Мурат гишүүн, З.Энхболд гишүүн, за манай МАХН-аас би, Т.Очирхүү гишүүн, Г.Занданшатар гишүүн бид нар яриад Засгийн газарт саналыг нь авахаар явуулсан. Засгийн газраас ирсэн санал бол бидний өргөн барьсан хуулийн ерөнхий концепцийн хүрээнд хэлэлцүүлгийн явцад нарийвчлаад одоо тусгах асуудал юм байна. Тийм учраас бид нар хуулийнхаа төслийг өргөн барьсан. 


Өчигдөр М.Энхсайхан гишүүн Үндэсний шинэ намын мэдэгдэл гаргаж, сонордуулга гаргасан. Бид нар энэ хуулийн төслийг боловсруулахдаа ямар нэгэн хуулийн цоорхой гаргаж, ямар нэгэн ашиг сонирхлын, бүлэглэлийн ашиг сонирхлыг илэрхийлсэн ийм санаатайгаар хууль хийгээгүй. Хуулийн хэлэлцүүлгийн явцад Засгийн газраас ирсэн санал болон энэ одоо бусад нам болон энэ ажлын хэсэгт орсон, тэнд ажлын хэсгийн ахлагчийн ярьж байгаа зарим асуудлуудыг нарийвчлаад, ямар нэгэн хардалт, сэрдэлтгүйгээр, хуулийн цоорхой гаргалгүйгээр ярилцаж хэлэлцэх ийм бүрэн боломжтой гэж би үзэж байгаа юм. Тийм учраас Ардчилсан нам, одоо энэ зөвлөл байр сууриа эргэж хараад. 


Энийг одоо нэгэнт бид нар хугацаа хожих гэж ээлжит бус чуулган зарласан учраас цаашаа хэлэлцээд явъя. Тал талаасаа тохироод хэлэлцээд явъя. Хамгийн гол нь хуулийн хэлэлцүүлгийн явцад ажлын хэсэг дээр тохирсон зарчмын тэр гол гол санаануудаа л хуульд үг хэллэгээр нь зөв тусгаж өгье. Ингээд хэлэлцэх боломжтой л гэж үзэж байгаа юм. Ингээд Ардчилсан нам завсарлага авч байгаад жаахан эргэлзээд, гайхаад байна л даа. Ямар учраас ингээд байгаа юм. За баярлалаа. 


Д.Лүндээжанцан: - Энэ чинь одоо ингээд яриад байх уу? За хууль санаачлагчдын зүгээс ярилаа. За Т.Очирхүү гишүүн. Та нар чинь одоо ажлын хэсэг дээрээ яриад, тийм үү. Энэ дээр чинь ингээд арван хэдэн гишүүн гарын үсгээ зураад. 


Т.Очирхүү: - Тэгэхээр ингэсэн юм. Би хэлье. Нэгдүгээрт нь, УИХ-ын даргын захирамж гараад, ажлын хэсэг гаргахдаа Ардчилсан намын зөвлөлийн дарга, МАХН-ын бүлгийн даргатай тохирсон гэж ойлгож байгаа. Дөрөв дөрвөн хүн ороод. Тэр хүмүүс 2 сар шахам ярьсан. Тэр ажлын хэсэгт Ерөнхий сайд байсан. Ерөнхий сайд орсон. За дээрээс нь Үйлдвэр, худалдааны сайд, Ерөнхий сайдын эдийн засгийн зөвлөх байсан. За нэгдүгээрт бол энэ нэг дэх зөвшилцөл бол энэ. 


За хоёр дахь нь бол юу байна вэ гэвэл Ерөнхий сайд Ардчилсан намын Ц.Элбэгдоржтой зөвшилцөж төслийг санаачилъя гэсэн тэр зүйлийг тохироод тэгээд олон нийтэд мэдээлсэн. Хэвлэлийн бага хурал хийж. Хоёр дахь зөвшилцөл бол энэ. 


Гурав дахь нь юу байна вэ гэвэл Ерөнхий сайд, Ардчилсан намын дарга хоёр зөвшилцөхдөө зарчмын ийм ийм асуудлуудаар санал солилцож тохирсон гэж ингэж бидэнд хэлсэн. Төсөл санаачлагчид. Би Ардчилсан намын даргын амнаас нь өөрөө нь ингэж шууд сонссон. Төсөлд та нар ийм зарчим барьж төсөл санаачлаарай гэж хэлсэн. Нэгдүгээрт нь, Монголын талын оролцоог 51 буюу түүнээс дээш байхаар ингэж хуулиа санаачлаарай гэсэн. За өмнө нь бол ажлын хэсэг дээр төрийн оролцоо 51 буюу түүнээс дээш байхаар ингэж ярьж байсан байхгүй юу. Тэгээд ажлын хэсгийн энэ хууль санаачилсан гишүүд за ерөөсөө зөвшилцсөн юм бол тэр вариантаар нь явъя гээд ингэж хийсэн юм. 


За хоёр дахь зөвшилцөл бол энэ гэж би бодож байна. Гурав дахь нь Ардчилсан намын дарга, Хувьсгалт намын дарга хоёр, Ерөнхий сайд нар хэд хэдэн уулзсан гэж бидэнд хэлсэн. Дараа дараагийн уулзалтыг хийхдээ Ардчилсан намын зөвлөлийн ажлын хэсэгт орсон гишүүдтэй ярилцаад, тохиролцоод явсан гэж ингэж бодсон. Ингээд тэр тохиролцох явцдаа Ардчилсан намын зөвлөлийнхөө Их Хурлын гишүүдэд хууль санаачлахад оролцоорой гэж ингэж хэлсэн гэж ойлгож байгаа. Тэгээд хуулийн төслийг санаачлахдаа МАХН-аас 8 хүн, Ардчилсан намаас 7 хүн. За дээрээс нь Иргэний Зориг намаас, за тэр Үндэсний шинэ намаас, Эх орон намаас, за дээрээс нь Ард түмний намаас орсон. Энэ бол юу гэсэн үг вэ гэвэл энэ дээр гарын үсэг зураад хуулийг яаралтай санаачлаад Засгийн газраас санал авахаар хүргүүлсэн нь ерөөсөө ээлжит бус чуулганаар уг асуудлыг хэлэлцүүлье гэж зөвшилцөлд хүрсэн гэж ойлгож болохоор байгаа байхгүй юу. Болохоор байгаа. 


За одоо ажлын хэсэг ахалж байсан удирдлага нь энийг зөвшөөрөхгүй байгаа юм шиг ярьж байна. Засгийн газраас өгсөн санал, төсөл санаачилсан хүмүүст энэ аль алиныг нь тусгаад ингээд явахад ажлын хэсэг дээр ярьсан. Түүн дотроо ажлын хэсгийг ахалж байсан ардчилсан намын зөвлөлийн гишүүн, УИХ-ын гишүүн Н.Батбаярын санал, санаачилга энд орж болох юм байгаа юм. А.Мурат гишүүний ингээд, гишүүдийн, Зандаахүүгийн Энхболдын, А.Муратын, Фортуна Батбаярын, Ц.Дамирангийн, Т.Очирхүүгийн, Г.Занданшатарын, Л.Пүрэвдоржийн гээд бүх саналууд нь ямар нэг байдлаар яаж тусгах вэ гээд санал солилцоод явж байгаа зүйл байхгүй юу. Зөвшилцөхийн хувьд маш сайн зөвшилцсөн. 


Тэгээд би бол гайхаж байна. Ингэж хийчихээд, тэгээд энэнээс өмнө ярихгүй одоо ээлжит бус чуулганыг хуралдуулна гээд ингэж зарлачихаад, тэгээд завсарлага авна гэдэг бол төрөөр тоглож байгаа хэрэг. Одоо сонгууль удахгүй. Хүмүүс бол ингээд төрийн хэрэгт ингэж хандаж байгаа улсуудыг сонгуульд яаж оролцоно гэж ойлгох вэ? Ингэж зөвшилцөж явчихаад тэгээд одоо яаж сонгуульд бид төр барина гэж орох юм. Гарын үсэг нь энэ байж байна шүү дээ. 


Тэгэхээр энэ бол хаана хаанаа юу гэж ойлгосон гэвэл ард түмэн хүлээж байгаа. Нэг ч минут алдахгүйгээр хийх ёстой зүйл байна гээд ингээд тохирсон зүйл шүү дээ. За гишүүдийн зөрүүтэй санал байж болно. Тэрийг, зөрүүтэй саналуудыг хэлэлцэх явцдаа л тохирчихно шүү дээ. Байнгын хороон дээр, бүлэг дээр яриад явчихна. Бүх хуулийг тэгээд л яваад ирдэг. Би бол энэ дээр үнэхээр гайхаж байна. Тийм учраас би Их Хурлын даргад ямар санал хэлж байна гэвэл нэгэнтээ ээлжит бус чуулган зарлаад, ард түмэнд ийм асуудал хэлэлцэнэ. Энэ бол Монгол Улсын эрх ашигт онц чухал ач холбогдолтой гэж зарласнаас хойш одоо ээлжит бус чуулганаа хийх хэрэгтэй. Би Ардчилсан намын зөвлөлийг эсэргүүцээд энэ гарын үсэг зурсан гишүүд болон одоо ард түмний өмнө бас нэг тайлбар хэлэх. Ер нь зүгээр гишүүдийг орж ирнэ гэхэд эргэлзэхгүй байна. Би Ардчилсан намын гишүүдээс орж ирнэ гэж бодож байна. 


Сая ингэж байна лээ. Ц.Элбэгдорж ганцаараа Ардчилсан намыг төлөөлөхгүй ээ, намын дарга гэж. Үгүй хэд хэдэн удаа уулзахдаа Ардчилсан намын зөвлөлийн гишүүдтэй дандаа зөвшилцөж явсан гэж ойлгож байгаа шүү дээ. Тэр ажлын хэсгийн гишүүдтэй. Энэнээс илүү зөвшилцөл гэж хаа байх юм. Тийм учраас ээлжит бус чуулганаа хийеэ дарга аа. Ээлжит бус чуулган тодорхой асуудлуудаар зарлана гэдэг бол энэ бол ард түмэнд маш том мессэж өгсөн гэсэн үг. Энэ онц чухал асуудал шүү гэж. Бид нар тойрог дээрээ ажиллаж байсан. Хуулийнхаа дагуу. Тэгээд ирсэн. Одоо ард түмэнд юу гэж хэлж очих юм. Энэ төр чинь ажиллаж чадахаа байсан гэх юм уу? Тэгээд энэ хариуцлага хүлээх тодорхой субъекттэй байх хэрэгтэй шүү дээ. 


Тийм учраас би Их Хурлын даргыг энэ ээлжит бус чуулганаа үр дүнд хүргэх хэрэгтэй л бодож байна. Ирцээ бүрдүүлээд. 


Д.Лүндээжанцан: - Тэгэхээр ийм байгаа шүү дээ. Ирц бүрдээд ээлжит бус чуулган хийдэг байлаа ч гэсэн Эдийн засгийн байнгын хороо л хуралдаж байж, Эдийн засгийн байнгын хороо хуралдаж байж л сая чуулган хийгдэх байхгүй юу. Тэгэхээр сая Д.Ганхуяг дарга нь мэдээлэл хийгээд явлаа шүү дээ. Ардчилсан намын зөвлөл Эдийн засгийн байнгын хороон дээр завсарлага авчихлаа гээд. Би энэ Ардчилсан намын зөвлөлийн даргатай нь уулзсан. Байр сууриа эргэж хар гэж хэлсэн. За Эдийн засгийн байнгын хорооны даргатай уулзсан. Ийм байна. Ер нь бол дахиж цуглая. 


Тэгэхдээ байна шүү дээ, ийм байна шүү дээ. Бид бол 4 сарын 4 хүртэл завсарлага авч байна л гээд байгаа юм. Үндэслэлүүдээ хэл гээд бид нар бол хэлж байна. Тэрэнд бол одоо засах юм байна. Тэрийг бол ойлгож байгаа шүү дээ. Засах юм бол байна. Боловсронгуй болгож одоо засах юм бол энэ дотор нэлээн юм байна. Тийм. Тэгэхдээ бол энэ нэмэлт, өөрчлөлт оруулсан энэ хүрээнд нь уялдуулаад засаж болно. Юу ч гэсэн хэлэлцэх эсэхээ шийдээд, ажлын хэсэг ажиллаад, дахиж сайн ажиллаад, ингээд одоо боловсронгуй болгоод. Энийг маш нухацтай авч үзэх ёстой. Олон нийтийн иргэний хөдөлгөөнүүд ч тэр. Гадна дотно улсууд ч тэр янз бүрийн л саналууд гаргаж байгаа.


Хамгийн гол нь одоо улс орныхоо улс орныхоо эрх ашгийн үүднээс энэ асуудал дээр Их Хурал ач холбогдол өгөөд ээлжит бус чуулган зарлаж байна гэдэг бол энд ямар их ач холбогдол өгч байгааг л харуулж байгаа юм. Тэгээд энэ асуудлыг олон талаас нь нухацтай авч үз гэдгийг харуулж байгаа юм. Тэгээд манай одоо энэ Их Хурлын 8 гишүүн орсон ажлын хэсэг, дээр нь Ерөнхий сайд, Үйлдвэр, худалдааны сайд ороод ингээд албан ёсны ажлын хэсэг ажиллаад, дээр нь гишүүд нэмэгдээд, ингээд өргөн барьсан ийм төсөл шүү дээ. Тэгээд энэ дотор нь дахиад боловсронгуй болгох асуудлууд байна л даа. 


Ийм учраас л энэ асуудал дээр нухацтай авч үзье нөхөд минь гэж ингээд яриад байна. Хамгийн гол нь завсарлагыг ийм удаан хугацаагаар аваад энэ ээлжит бус чуулган саатаж байгаа нь бол би одоо маш их харамсалтай байна. Шууд ээлжит бус чуулганыг хийж болохгүй байна. Яагаад гэхээр Эдийн засгийн байнгын хороо хууль санаачлагчийн илтгэл тавигдаад, асуулт хариулт явагдаад, тэгээд холбогдох байнгын хорооны санал, дүгнэлт дэмжсэн болон эс дэмжсэн аль нэг хэлбэрээр заавал гарч байж сая одоо чуулган явагдах ёстой. Хүчин төгөлдөр болох ёстой. 


Хоёрдугаарт, ..үгүй ээ яах гэж зарласныг би өөрөө зорилгоо хэллээ шүү дээ. Завсарлага авах эрх нь энэ дотор байж байдаг. Ийм учраас МАХН-ын бүлэг, Ардчилсан намын зөвлөлийн энэ ажлын хэсэгт орсон гишүүд дахиж хоорондоо уулзаж сайн ярилцах хэрэгтэй байна. Нээрээ одоо яах гэж зарласан юм бэ гэдэг асуудал яригдах гээд байна. Үгүй ээ одоо зүгээр л санал солилцох юм болчихоод байна л дээ. 


За би бол сая албан ёсоор хууль санаачилсан хоёр гишүүнээр яриуллаа. Ц.Дамиран, Т.Очирхүү хоёроор. За Ц.Нямдорж. Бүлгийн ахлагч ямар байр сууриа илэрхийл.


Ц.Нямдорж: - За баярлалаа. Энэ хэвлэлийнхэнд хандаж нэг үг хэлмээр байх юм. Энэ сүүлийн үед дандаа буруу тайлбар энэ хэвлэл мэдээллийн хэрэгслэлээр явдаг боллоо. Эрүүгийн хуулийг шинэчилчихлээ гээд нэг түрүүн ярьж байсан. Цоо шинэ хууль гаргасан юм шиг. Сая өчигдөр нэг телевиз харж байсан чинь Ашигт малтмалын хуулийг сүүлийн хэдэн жил бэргээд барьж чадаагүй байсан чинь энэ Засгийн газрын үед бариад авлаа гээд л худлаа мэдээлэл өгөх юм. Энд их удаан сууж байгаа сэтгүүлчид байгаа шүү дээ. 2006 онд гарсан 66 зүйлтэй 47 хуудастай хууль л даа, энэ. Одоо зарим өөрчлөлт оруулах гээд байгаа хууль нь. Тэр хуулийн 7-н хуудас дээр 1.5 хуудас засвар оруулах саналыг гишүүд санаачилсан л даа. 47 хуудаснаас. 


Тэгэхээр энэ Ашигт малтмалын хуульд нэмэлт, өөрчлөлт оруулах асуудал яригдаж байна гэдгийг зөвөөр олон нийтэд хүргэх хэрэгтэй. Хоёрдугаарт, энэ ажлын хэсэгт орсон гол гишүүд энэ Ашигт малтмалын асуудлыг судалж үзнэ. Олон улсын туршлага судална гэх маягийн ажлын хэсэг байгуулаад 5 тивээр явсан л даа. Антарктид, Хойд мөсөн далай хоёрт л очоогүй л дээ. Бусдад нь очсон. Судалсан. Тэрний үндсэн дээр энэ хуулийн 1.5 хуудастай хуулийн төсөл орж ирж байгаа юм. 


Тэгээд оруулж ирчихээд хэлэлцүүлэх гэхээр нь болдоггүй болоод явчихлаа л даа. Яах гэж явцгаасан юм бэ. Гол нь энэ Нямжавын Батбаяр гишүүн л энэ ажлын хэсгийг ахалж гол юм зохион байгуулсан л даа. Их Хурлын удирдлагуудаас зөвшөөрөл аваад. Тэгээд төрийн том асуудал ярих гэхээр ингээд асуудал гацаж байгаад харамсаж байна. 


Хоёрдугаарт, ер нь сүүлийн үеийн ажил иймэрхүү л болоод байгаа шүү дээ. Сонгуулийн хуульд, Их Хурлын сонгуулийн хуульд нэмэлт, өөрчлөлт оруулъя гэлээ. Хамтраад төсөл санаачиллаа. Замын хагасаас буцлаа. Одоо Ашигт малтмалын хуульд нэмэлт, өөрчлөлт оруулах асуудал яриад эхэллээ. Дахиад л энэ замын хагасаас буцаж байна л даа. Энэ төрийн хэрэг мөн үү, биш үү гэдэг асуудал яригдаад байгаа юм. Бодогдоод байгаа юм. Өнөө маргаашдаа сонгогчдыг, олон нийтийг аахар шаахар үнэгэн залиар мэхлэх бол төрийн хүний хийдэг ажил биш шүү дээ. 


За энэ өргөн барьсан хууль дотор бол авч үзээд сайжруулах юмнууд байна аа, би тэрийгээ л хэлсэн. Тийм шаардлага байна. Ингэхийн тулд ядахдаа хэлэлцэх эсэхийг нь шийдэх ёстой юм байгаа биз дээ. Хэлэлцэх эсэхийг нь шийдээд, хэлэлцэнэ гээд үзчих юм бол ажлын хэсэг байгуулаад тэр засдаг, сэлбэдэг ажлууд хийгдэх л ёстой юм л даа. 


Одоо энэ хугацааны хувьд их сонин боллоо. Ардчилсан намын зөвлөлийн гишүүд 4 сарын 5-н хүртэл завсарлага авна гэж байгаа юм байна. Тэгээд ээлжит чуулганаар хэлэлцэх нь л дээ янз нь. За ээлжит чуулганаар хэлэлцэнэ гээд шийдлээ гэхэд энд дахиад байна шүү дээ. Нүдэнд харагдаж байна л даа. Энэ чинь ч болохгүй байна, тэр чинь ч болохгүй байна гэсээр байгаад 4 сарын 5-наас 5 сарын 15-н хүргээд, сонгууль зарлаад, Улаанбаатар баяртай гээд бүгдээрээ явцгаана л даа. Ийм л юм хийх гээд байна шүү дээ. 


Би ашигт малтмалтай холбогдолтой аливаа шийдвэрийн төслийн хэлэлцүүлэг, улс төрийн холын зорилготой гацаанд орлоо гэдэг үг амнаас унагаад одоо 3 сар болох гэж байна л даа. Тавантолгой, Оюутолгой байхгүй, Асгат байхгүй. Одоо энэ хуулийн өөрчлөлт байхгүй. Ингэж л цаг хугацаа алдаж байгаад харамсаж байна. Энэ бүхнийг нэг бодолцоод Их Хурлын удирдлагад хүсэлт тавьж байна. Ардчилсан намын зөвлөлийн гишүүдтэй дахиад уулзаачээ. Энэ завсарлага гэдэг юмныхаа цаг хугацааг танаачээ. За өнөөдөр танаад, маргааш дахиад энэ Байнгын хороогоо хуралдуулах хэрэгтэй. Ингээд нэг жаахан цаг хугацаа хожих ажил хийвэл яасан юм бэ гэсэн ийм санал байх юм. 


Бас нэг юм ойлгохгүй байна. Энэ Их Хурлын түвшинд хийгдэж байгаа ажил. Энэ хуулийг өргөн мэдүүлсэн төслийн бүрэлдэхүүнд Ж.Батхуяг сайд орсон байгаа юм. Гишүүн сайд. 


Сонордуулга бичдэг биш хууль бичдэг, засдаг хүн байх ёстой юм шүү дээ. Хууль тогтоогч гээд Үндсэн хуульд заачихсан юм шүү дээ. Сонордуулга бол Их Хурлын гишүүний биш иргэний хөдөлгөөний хийдэг ажил шүү дээ. Тэр тусмаа Засгийн газрын бүрэлдэхүүнд орчихсон. Намын удирдлагын хувьд энэ ажлын хэсэгт оруулаад, гарын үсэг зуруулаад хаячихаад дараа нь ингэж хоёр нүүрлэсэн юм хийж байгаа нь гайхал төрүүлээд байгаа юм л даа. М.Энхсайханы хоёр нүүртэйг би дэндүү сайн мэднэ л дээ. Ялангуяа албан тушаал авах болохоороо маш их гүйдэг. Дараа нь эргээд дандаа нуруун хавьд явж байдаг. Эвгүй шүү дээ. Ингэж энэ төрийн түвшинд, төрийн тогоон дотор ажиллах шаардлага байгаа юм уу. Эндээ хүрч байгаа бол Засгийн газрын түвшинд хамтарч ажиллах шаардлага байгаа юм уу гэдэг юм надад бодогдоод байгаа  юм. Ингэж болохгүй байх. Засгийн газрын түвшинд хамтраад ажиллаж байна гэдэг бол Их Хурлын түвшинд хамтраад ажиллаж байна гэсэн үг шүү дээ, нарийндаа бол. 


Үнэхээр засах сайжруулах юм байгаа бол сонордуулга маягийн юм бичих биш, энэ зүйлийг чинь ингээд засчихъя, ингээд төрийн шийдвэр болгочихъё гээд гишүүнийхээ хувьд саналаа оруулаад, Байнгын хороогоор хэлэлцүүлээд, нэгдсэн хуралдаанаар оруулаад явуулах ёстой л, үүрэгтэй л хүн шүү дээ. Монгол Улсын Ерөнхий сайд байсан. Бас болоогүй Шадар сайд манай Засгийн үед нэг болоод авсан. Одоо баахан сайд нараа С.Баярын Засгийн газарт чихээд оруулчихсан. Энд тэнд л М.Энхсайханы намын хүмүүс албан тушаалд тавигдлаа гээд дуулдаад байгаа юм. Энийг чинь юу гэж үзэх юм. Засгийн харилцаа, төрийн харилцаа, улс төрийн харилцаа цаашид ер нь ийм байгаад байх юм уу? Албан тушаал авахаараа олибо оготно шиг гүйдэг. Авсныхаа дараа хамгийн өөдгүй аргаар улс төр хийдэг. Нэг эр хүний жудаггүй ийм хачин хачин юмнууд энэ Их Хурлын танхимд хийгдээд байгаад би харамсаж байгаа юм. Ийм ийм юмнуудаа бодолцож үзээд энэ хуулийн хэлэлцүүлгийг явуулмаар байх юм. Цаг хугацаа дэндүү алдаж байна шүү дээ. 


Яг үнэнийг хэлэх юм бол энэ Ашигт малтмалын асуудлыг улс төржүүлэх ажил 2005 оны Ерөнхийлөгчийн сонгуулийн үеэр М.Энхсайхан эхлүүлсэн ажил шүү дээ. Байгалийн баялгийг ард түмэнд тарааж өгнө гэдэг лоозонтойгоор ороо биз дээ. 2005 оны бүтэн тэгж улс төржиж алдсан. 2006 оныг алдсан. Одоо 2007 оныг алдаад, 2008 оны буюу 4 дэх жилдээ энэ асуудлаар бид нар төрийн шийдвэр гаргаж чадалгүй улс төр хийлээ шүү дээ. 4 жил. 


Уул уурхай нэг хүн, техник Caterpillar-д захиалахад 2.5 жилийн дараа гардаг юм билээ шүү дээ. Тэгэхэд бид нар зөвхөн улс төржиж ажлаа унагасаар байгаад 4 жилийг алдаж байна шүү дээ. Энэ цаг хугацаа бид нарыг ингэж хүлээхгүй. 


Тийм учраас дахиад энэ Ардчилсан намын нөхдүүдтэйгээ яриачээ. Энэ ажлаа явуулахаа бодоочээ Их Хурлын удирдлагууд. МАХН-ын бүлгийн тухайд энийг хэлэлцүүлэх санал дээрээ байна. Хэлэлцээр хийх ажлын хэсэг байгуулах шаардлага байгаа бол хүмүүсээ оруулъя. Тэгээд ажиллая гэсэн л саналтай байна. 


Д.Лүндээжанцан: - Д.Идэвхтэн дарга аа, нөгөө Ардчилсан намын зөвлөлийн ахлагч, Эдийн засгийн байнгын хорооны дарга нартай бол би уулзсан. 4 сарын 4-н хүртэл завсарлага авч байна л гээд ингээд хуулиар. Хуульд завсарлага авах эрх байгаа. Тэгэхдээ хугацаа заагаагүй болсон. Цаашдаа энийг боловсронгуй болгох юм байх шиг байна. Хуулийн хувьд. 


За бид 1 өдөр алдахад л одоо хэдэн арван мянгаар гэдэг юм уу, хэдээр тооцогдох юм, тэрбумаар тооцогдох мөнгө төгрөг алдаж байгаа. Ийм учраас л одоо бид цаг алдалгүй ээлжит бус чуулганаар энэ асуудлыг хэлэлцье л гэж ингэж л одоо шийдсэн шүү дээ. Тал талаасаа ярьж. Засгийн газраас ч ийм хүсэлт тавьсан. Тэгээд ингээд ийм байдалтай байна. 


Юун дээр нь болохгүй байгаа талаар бол одоо би хууль санаачлагчдаас л гол нь асуугаад байгаа юм л даа. Яагаад одоо болохоо байчихваа энэ төсөл. За дотор нь жижиг сажиг санал зөрсөн юм уу, Монгол Улсын үнэхээр цоорхой болсон энэ тэр янз бүрийн юм байхыг үгүйсгэхгүй. Тэрийг нь одоо юуны төлөө байнгын ажиллагаатай парламент гэдэг бол энийг чинь л засаж залруулж, сайн хууль гаргахад л одоо байж байдаг хууль тогтоох байгууллага. Ийм байгаа юм. 


Ингээд эндээс гараад манай хууль санаачлагч Ц.Дамиран гишүүн ээ, таны одоо юун дээр хийгдсэн. Ардчилсан намын зөвлөлөөс бол.. Миний хоолой жаахан өдсөн байгаа юм. Уучлаарай нөхөд минь. Ардчилсан намаас бол Нямжавын Батбаяр гишүүн нээрээ энэ дээр чинь бол жил шахуу байхаа, тийм үү, үгүй юу. Ц.Дамиран гишүүн манайхаас. Тэгээд Л.Пүрэвдорж гишүүн. Т.Очирхүү гишүүн. Энэ гишүүд л голлож ажилласан. Тэгээд энэ ажилласан гишүүд одоо хоорондоо уулзаж. Үгүй яах гэж тэгвэл одоо энэ, надад одоо энэ өргөн барьсан юм бэ нөхөд минь. Их Хурлын даргад. Албан ёсоор. Тэгээд яг хэлэлцэх болохоор өө болилоо болилоо гээд. Ийм байна. 


Б.Жаргалсайхан гишүүн та өглөө яагаад чуулганд ирсэнгүй вэ дээ. Одоо бол үндсэндээ санал солилцох юм болчихоод байна л даа. Одоо ингээд бүгдээрээ яриад байхаар чинь одоо ингээд дараа бид нар чинь би бол Эдийн засгийн байнгын хороо хуралдах ёстой л гэдгийг л ярих гээд байгаа юм. За Ч.Авдай гишүүн. Тэгвэл гурав гурван минутаар яг одоо энэ хэл үг гаргаад байгаа гишүүд цувраад яръя. За Ч.Авдай гишүүн.


Ч.Авдай: - За тэгэхээр энэ ашигт малтмалын өмнө нь батлагдсан хууль, за саяны өөрчлөлт оруулсан хууль, энд бол би одоо аль алинд нь хууль санаачлагчаар орж байгаа хүн. Өмнөх хуулийг зассан гээд байгаад байгаа. Тэнд бол ажлын хэсгийн ахлагчаар ороод ингээд Их Хурал дээр хэлэлцүүлэхээр одоо 1 сард бэлэн болсон ийм байгаа юм л даа. 


Тэгэхээр одоогийн өргөн барьсан хууль бол нэг их айхтар тэгж хойш нь тавиад, тэнд нэг их ард түмний хохироох юм гараад ингэж байгаа юм байхгүй ээ. Энэ бол одоо зарчмын хувьд яах вэ зүгээр одоо өмнөх хуулиасаа нэг ялгаатай юм нь юу байсан бэ гэхээр энд бол нэг ийм юм байгаа л даа. Нөгөө нэг төсвийн хөрөнгөөр хайгуул хийсэн, төсвийн хөрөнгөөр хайгуул хийгээгүй гэсэн ялгаатай юм нь дээр бол өмнөх хуульд бол 34 хувь гэж тогтоосон. Энийг бол одоо нөгөө оролцогч талд бол 49-өөс ихгүй байна гэж ингэж ийм юм хийсэн байгаа шүү дээ. Гадаадын байгууллагын хүн оролцвол гэж. 


Зүгээр хэн энэ тэр бол яах вэ мушгиад, тэр одоо гадныхан 100 хувь оруулбал яах юм бэ гээд юмнууд байна лээ. Тэр энэ тэр бол энэ хэлэлцэх явцад бол ингээд хэлэлцээд болчих ёстой ийм зүйл болов уу гэж ингэж бодож байгаа. Тэгэхээр энэ ер нь ямар учиртай ингээд манай Ардчилсан намынхан ингээд энэ нэгэнт одоо ингээд зарлаад. Биднийг чинь 2 сарын 7-ны хавьд засварлах үед ярьж байсан шүү дээ. Бид бол ийм хуулийн асуудлаар ингээд ажлын хэсэг томиллоо. Ингээд ээлжит бус чуулган хийх ёстой байх шүү. Энэ бол одоо ер нь хойшлуулшгүй шийдэх ёстой асуудлаа гээд. Тэгээд асуудлаа шийдэхийн тулд бол ингээд энийгээ боловсруулаад эргээд оруулаад ирж байхад энд бол нэг их тийм тодорхой бус тайлбар хийгээд ингээд явж байна. 


Хуулийг одоо яах вэ би санаачлагчийн хувьд тэр өмнөх хуультайгаа бол ингээд бүгдийг нь тулгаж, шалгаж, дахиж үзсэн. Өчигдөр өгсөн юм билээ. Тэгэхдээ энд бол нэг их айхтар тийм шийдэж болохгүй асуудал бол байхгүй ээ. Тэгэхээр энэ одоо ямар зорилготой ингэж энэ төрийн ажлыг ингэж гацааж байгаа ийм улсууд байдаг юм. 


Тэгэхээр хэрвээ энэ одоо энийг хэлэлцэж болохгүй ээ, их төвөгтэй байна аа гээд ингэх юм бол энэ чинь нэг тийм ээлжит чуулган биш, ээлжит бус чуулган гээд их айхтар тийм цагтай ингээд зарлаж байх үед бол энэ Ардчилсан намын гишүүд өөрсдөө орж ирээд ийм ийм учраас болохгүй гэдгээ албан ёсоор хэлээд, одоо тийм мэдэгдэл байдаг юм бол мэдэгдлээ уншаад, одоо мэдээлэх юм байвал мэдээлээд ингэмээр юм аа.


Тэгдэггүй зүгээр одоо нэг хурал дээр орж ирж энэ Л.Гансүх баахан юм хэлчихээд тэгээд гараад, гүйгээд явчихдаг. Тэрийг нь одоо манай Байнгын хороон дарга дэмжээд, нэг юм хэлсэн болоод, ингэж болохгүй. Энэ бол дэндүү зарчимгүй юм болж байна гэж би хэлье. 


Д.Лүндээжанцан: - За Ө.Энхтүвшин гишүүн. 


Ө.Энхтүвшин: - За энэ Их Хурлын удирдлага л одоо эднийхээ ингэх гэж байсныг ер нь мэдээгүй юм уу? Одоо нэгэнт ингээд одоо чөлөө авна гэдгийг мэдсэн юм бол яах гэж ингэж зарласан юм бэ? Энэ хөдөө бол ингээд л гэнэтхэн чуулган, ээлжит бус чуулган хийх боллоо гэдгийг сонсоод их юм хүлээж байна шүү дээ. Энэ одоо ээлжит чуулганаа хүлээлгүйгээр шууд ээлжит бусаар яаралтай шийдэх хэрэгтэй болж байгаа юм байна. За энэ одоо ер нь маш чухал юм болох нь гээд ингээд хүлээж байдаг. Тэгтэл одоо ийм юм боллоо. 


Тэгсэн хэрнээ хөдөө мянган доллар өгнө өө. Байгалийн хишиг хүртээнэ, сая төгрөг өгнө гээд ингээд яваад байдаг. Энэ асуудлаа ярих болохоор ингээд орохгүй. Тэгэхээр энийгээ сайн урьд нь ярьж болоогүй юм уу? нэгдүгээрт. 


Хоёрдугаарт, хэлэлцээд эхэлье л дээ. Тэгээд тэнд одоо болохгүй байгаа юм аа тэр Байнгын хороон дээрээ, бүлэг дээрээ ярьж байгаад засаад ингээд явчихна биз. Яах вэ тэр Засгийн газрын эрхийг л одоо их өргөжүүлсэн байна гэсэн юмнууд л ярилцлагаас нь харахад байна лээ л дээ. Үгүй тэрийгээ засаад явчихаж болно шүү дээ. Тийм учраас ингээд УИХ-ын гишүүд УИХ-ын шийдвэрийг сурталчлах ажлыг хийгээд яваад байдаг. Яг дундуур нь тэгээд томилолтоос дундуур нь таслаад дуудлаа л даа. Тэгээд яг чухал юм болох нь гэхээр үгүй ээ, хойшлууллаа гэдэг нэг ийм юм болчихлоо. Тэгээд та бол одоо бушуу шаардмаар байна. Зүгээр одоо тэдэнд хэлэх биш, анхааруулах биш, шаардаад ингээд оруулж ирмээр байна. 


Д.Лүндээжанцан: - За шүүмжлэл байгаа юм байна. Одоо ээлжит бус чуулган хийнэ гэж ярьсаар байгаад, тал талаасаа ярьсаар байгаад л тэгээд, Засгийн газраас ч хүсэлт тавиад, манай гишүүд, 18, 19 гишүүн өргөн бариад энийг чинь цаг алдаж болохгүй гээд зарлаа биз дээ. Дурамжхан л ирсэн байх л даа зарим нь. Ер нь манай хөдөө орон нутагт бол хангалттай ажилласан манай гишүүд бол. Бүгдэд нь томилолт өгсөн. Лав 20-иос доошгүй хоног явж ажилласан. За Ц.Дамиран гишүүн. 


Ц.Дамиран: - За баярлалаа. Тэгэхээр Ардчилсан намын зөвлөл энэ асуудалтай холбогдуулаад завсарлага авч байгаа юм байна. Гэхдээ Ардчилсан намын зөвлөлтэй одоо, маш яаралтай Ардчилсан намын зөвлөлийн даргатай манайхан яримаар байна, нэгдүгээрт. 


Хоёрдугаарт, би түрүүн үгэндээ хэлсэн. Ажлын хэсэг, хоёр намаас бүрдсэн ажлын хэсэг энэ зарчмын гол зүйлүүд дээрээ тохирсон байгаа. Тийм учраас ажлын хэсгийн ахлагчтай би одоо ингээд ороод яръя. Ажлын хэсгийг маш яаралтай хуралдуулаад, Засгийн газраас ирүүлсэн санал, бидний өргөн барьсан хуулийг хооронд нь цаашлаад ингээд нарийвчлаад ярих ийм боломжтой гэдэг дээр бид нар яримаар байна. 


Тэгэхгүй бол одоо ингээд Ардчилсан намын зөвлөл завсарлага аваад гараад явчихсан байдаг. Бид нар ингээд дангаараа байж байх нь зохимжгүй юм шиг санагдаад байна аа, дарга аа. 


Тийм учраас ажлын хэсгийг маш яаралтай өнөөдөр хуралдуулах хүсэлтийг би Н.Батбаяр гишүүнд хэлье. Тэгээд ажлын хэсгийг маш яаралтай хуралдуулаад, тэгээд эдийн засгийн Байнгын хорооны хуралдааныг хийлгэх талаар бид нар ярилцмаар, зөвшилцмөөр байна. Анхнаас энэ асуудал зөвшилцлөөр явсан. Анх одоо ажлын хэсэг гаргахдаа бол Их Хурлын даргын захирамжаар хоёр намын бүлэг, зөвлөлийн дарга нар хоорондоо ярьж байж зөвшилцсөн. Дараа нь хоёр намын дарга хоорондоо яриад удирдах зөвлөл болон гүйцэтгэх зөвлөлөөрөө ярьж байгаад зарчмын гол концепцийн асуудлаа ярьж тохирсон. Мэдэгдэл хийсэн, хамтарсан. Ийм үед нь бид нар одоо ингээд сунжруулаад байлгүйгээр ажлын хэсгийг дахин цуглуулаад ярих, тэгээд Эдийн засгийн байнгын хорооны хуралдааныг яаралтай хийх ийм арга хэмжээг зохион байгуулах саналтай байна. Тэгэхгүй бид нар дангаараа яриад байвал их зохимжтой биш юм шиг санагдаад байна. 


Д.Лүндээжанцан: - Одоо ингээд л цаашаа яриад байх хэрэггүй шүү дээ. Одоо ингэвэл яасан юм бэ. Одоо Ц.Дамиран гишүүн, Т.Очирхүү гишүүн, Ч.Авдай гишүүн. Тэгэхээр одоо ингэе. Одоо манай ажлын хэсэг. Одоо бол байна шүү дээ, албан ёсны чуулган гэхэд хэцүү болчихоод байгаа юм. 15:00 цаг хүртэл би Эдийн засгийн байнгын хороо хуралдаж орж ирээд чуулган хийх гэсэн чинь эдийн засгийн байнгын хороон дээр Ардчилсан намын зөвлөл завсарлага авсан. Ингээд энэ чинь албан ёсны чуулган биш. 


Тийм учраас би одоо юу гэж хэлэх вэ гэхээр ингэе. Ө.Энхтүвшин гишүүн шаардлаа. Ц.Дамиран гишүүн, Т.Очирхүү гишүүн, Ч.Авдай гишүүн, манай ажлын хэсэгт орсон, хууль санаачилсан гишүүд одоо яаралтай Ардчилсан намын зөвлөлийн ажлын хэсэгт орсон гишүүдтэйгээ нийлээд одоо ингээд яриад энийгээ одоо эргэж авч үз. Бид хугацаа өгье. Тэгээд завсарлагаа бол одоо Ардчилсан намын зөвлөл эргэж харахыг шаардаж байна. 


За Нямаагийн Энхболд гишүүн. 


Н.Энхболд: - За Д.Лүндээжанцан дарга аа. Тэгэхээр энэ хоёр талаасаа оролцоод гаргасан ажлын хэсгийн хуулийн төсөлд туссан гол санааг Засгийн газар ерөөсөө хөндөөгүй. Энийг хойш нь тавих шалтгаан болох хэмжээнд ерөөсөө хөндөөгүй. 51, 49 гэдэг гол зарчмаа барьж явж байгаа. 50-иас дээш, 50-иас доош гэсэн гадна, дотны гэдгээрээ хуваарилаад. Зөвхөн хуультай, одоогийн мөрдөгдөж байгаа хуулиудтай холбогдолтой ийм ийм нэмэлт тодруулгууд хийх хэрэгтэй юм байна гэсэн ийм л утгатай санал Засгийн газар өгсөн. Түүнээс шалтаг шалтгаан болохоор санал өгөөгүй байгаа, нэгдүгээрт. 


Хоёрдугаарт, өнөөдөр чинь бид нар зөвхөн хэлэлцэх эсэхээ ярьж байгаа болохоос цаашаагаа гүнзгийрч ороогүй байгаа шүү дээ. Тэгэхээр 51, 49-ийг хэлэлцэх үү, үгүй юу гэдгийг л зарчмын гол асуудлаа хэлэлцэхгүй юм шиг хойш нь тавиад байгаа нь надад сонин санагдаад байна л даа. Намын дарга нь ороод, манай намын даргатай, Ерөнхий сайдтай ярилцаад гол зарчмаа тохирлоо гэсэн. Энийг тойруулаад ярьцгаая гэсэн. Ямар ч хууль орж ирэхдээ шууд ороод л тэгье гээд л, өөрчлөгдөхгүйгээр батлагддаггүй шүү дээ. Бид нар хэлэлцэх эсэхээ яриад Байнгын хороон дээрээ хоёр дахин, чуулганаар хоёр дахин ярьсаар байгаад ойлголцох юмнуудаа ойлголцоод л өөрчлөөд хуулиа гаргадаг шүү дээ. 


Дахиад давтаад хэлэхэд Засгийн газраас гол санааг нь хөндсөн тийм зарчмын өөрчлөлт оруулаагүй шүү гэдгийг л албан ёсоор хэлэхээр байна. 


Д.Лүндээжанцан: - Тэгэхээр одоо ингэж цаг хугацаа алдаад яах вэ. Одоо ингэе. Би түрүүн хэллээ. Ажлын хэсгийнхэн очиж уулз. Одоо ажлын хэсэгт орсон улсууд хууль санаачлагчид хоорондоо уулзаж албан ёсныхоо байр суурийг илэрхийл. Тэгээд Эдийн засгийн хороог хуралдуулах ёстой гэж үзэж байна. Ийм учраас Ардчилсан намын зөвлөлийнхөнтэй МАХН-ын бүлгийн удирдлагууд ч гэсэн уулз, харилцан уулз. Манай өрөөнд даргын дэргэдэх зөвлөл бас цуглая. 


Ээлжит бус чуулганд бол цаг хугацаа хамаагүй. Шөнө 8, 9 цагт ч хуралдаж болно. Тийм учраас уг нь цаг алдах эрх бидэнд байхгүй гэж үзэж байна. За Б.Жаргалсайхан гишүүн. 


Б.Жаргалсайхан: - Энэ ойлгомжтой шүү дээ, Д.Лүндээжанцан дарга аа. Ардчилсан нам бол наадах хуулийг чинь батлахгүй ээ. Гонжийнжоо голионы үлгэр ээ. Та нарыг ард түмэндээ 51.0 хувийг нь авч өгөөд нэг их гавъяа байгуулаад, сонгуулиар сурталчилгаа хийх гэж байна гэдгийг чинь мэдэж байгаа. Та нар ч тэгж хийх гэж байгаа. Тийм учраас Ашигт малтмалын хууль дараагийн сонгуулийн дараа л хэлэлцэгдэнэ. Тийм учраас энд цагаа бараад хэрэггүй ээ гэж зөвлөх гэсэн юм. Энэ нэгдэх асуудал. 


Хоёр дахь асуудал. Ардчилсан намтай дэндүү их сүүжрээд, сээр хүзүүгээрээ нийлчихээд гүйгээд байхаар ингэдэг юм аа. 20 жил тэглээ шүү дээ. Ашигт малтмалын лицензүүд чинь 30, 40 хувь нь Ардчилсан намын гишүүдийн нэр дээр байж байгаа. 50, 60 хувь нь МАХН-ын гишүүдийн нэр дээр байгаа. Тийм учраас Ашигт малтмалын хууль хэлэлцэхээр хувийнх нь ашиг сонирхол нь таарахгүй болохоор наадах асуудал хэлэлцэгдэж явдаггүй юм аа.


Тийм учраас уг нь өнөөдрийн хуулиар бол С.Баяр дарга тэр кадастрын албаны дарга нөхөр Болдыг даруй солиод, энэ бүх лицензүүдийг хүчингүй болгочих. Тэгвэл энд бүгдээрээ ирж сууна. За юу. Өөрийнхөө ч, өрөөлийг ч хүчингүй болгочих. Хуулиараа бол болно шүү дээ. Тэр чинь Монголын төр л юм бол нэг хэдэн лиценз хүчингүй болгож чаддаггүй л юм бол ажил хийгээд яадаг юм. Худлаа яриад. Энэ нэг дэх асуудал. 


Тэгээд худлаа сөрөг хүчин гээд л байх юм. Хамаг хөрөнгө мөнгөтэй агентлагуудыг нь авчихсан. Тэр агентлагуудын чинь машин, унаа тэрэг, мөнгөөр сонгуульд бэлтгээд л явж байгаа шүү дээ. Нууц биш. Одоо болтол сольж чадахгүй. Тийм юм шийдэж чадахгүй байж өнөөдөр Их Хурлыг хүчиндэж хуралдуулаад, тэгээд өөрсдийнхөө сонирхлын дагуу юм шийдвэрлэнэ гэж худлаа яриад яадаг юм. Ардчилсан намынхан шийдэхгүй гэж байна лээ, за юу. Би энийг шууд хэлчихье. 


Д.Лүндээжанцан: - Та Ардчилсан намыг төлөөлж яриад байгаа юм уу? за ингэе. За бие биетэйгээ асуулт тавихаа ч болъё. Ер нь бол ингэсэн шүү дээ. Энэ нэг Ашигт малтмалын хуулийн нэмэлт, өөрчлөлт, энэ нэг хоёр гурван орд газрын хувьд бол энэ сонгууль энэ тэртэй битгий улс төртэй хольж хутгаачээ. Энийг нэг Монголчууд гэдэг утгаараа нэг ганц удаа нэг цаг алдалгүй шийдчихье гэж. Ерөнхийлөгч дээр улс төрийн намууд цуглахад та хамгийн түрүүнд санал гаргаа биз дээ. 


Тэгэхээр нэг өдөр алдахад л одоо сая гаруй доллар алдаад байна гэж байгаа шүү дээ. Хамгийн наад зах нь. Тэрбум гаруй төгрөг. Тийм учраас энэ асуудалд ер нь ул суурьтай, нухацтай хандах ёстой гэдэг дээр бол санал нэг байна. Маш олон талаас нь бодоод нухацтай хандах. Тэгэхдээ бас цаг алдаж болохгүй байна гэдгийг бас хэлэхгүй бол болохгүй байна шүү дээ. Ийм учраас УИХ бүр ээлжит бус чуулган зарлаж энэ асуудалд ингэж онцгой ач холбогдол өгч байгаа шүү дээ. Ийм учраас манай ажлын хэсгийн яах гэж энийг өргөн барьсан юм. Одоо энэ рүүгээ орж одоо та нар хоорондоо сайн ярилц. За ингээд ажилдаа орцгоо. За гишүүд гаръя. Ц.Дамиран гишүүн зөндөө ярилаа даа, одоо. Ц.Дамиран гишүүн гол нь мэдээлэл өгч байгаа шүү гэдгийг ойлго. 


Ц.Дамиран: - Тэгэхээр сая гишүүдийн ярьсны дагуу би Ардчилсан намын гишүүдтэй, одоо энэ ажлын хэсгийг ахалж байгаа Нямжавын Батбаяр гишүүнтэй сая ярилаа. Ажлын хэсгийг маш яаралтай хуралдуулъя. Засгийн газраас ирсэн санал, УИХ-ын гишүүдийн өргөн барьсан хуулийг хооронд нь нийлүүлээд нэг одоо хувилбар гаргаж ирээд, яаралтай. Тэгээд маргааш өглөө эртхэн шиг. Болж өгвөл өнөө орой, болохгүй бол маргааш эртхэн ажлын хэсгийг хуралдуулахаар ингээд ажлын хэсгийн ахлагчтай тохирлоо. Тийм учраас ингээд юу яая. 


Д.Лүндээжанцан: - За ингээд одоо ажилдаа орцгоо. Маргааш гишүүд бэлэн байдалд байх хэрэгтэй. Ээлжит бус чуулган өнөөдөр нээсэн. Хаагаагүй байгаа шүү нөхөд минь. Тийм учраас энэ асуудлаа одоо бид ярина. Тийм учраас ажлын хэсгийнхэн өнөө орой сайн ажил. Тэгээд харилцан ойлголцож, буруу зөрүү ойлголт байх юм уу, эсвэл одоо онгорхой цоорхой байвал одоо тэрийгээ сайн ярьж ав. 


Хуралдаан 16 цаг 05 минутад өндөрлөв. 


Соронзон хальснаас хянаж буулгасан: 


ХУРАЛДААНЫ НАРИЙН 


БИЧГИЙН ДАРГА Ц.АЛТАН-ОД

